
SEKTOR PERTANIAN DIGIATKAN DI AKHIR TEMPOH RMK-7

    KUALA LUMPUR, 22 April (Bernama) -- Kerajaan akan memberi keutamaan
kepada usaha mempergiatkan semula sektor pertanian dalam tempoh akhir
Rancangan Malaysia Ketujuh, kata Perdana Menteri Datuk Seri Dr Mahathir
Mohamad hari ini.
    Ini sekali gus akan menjadikan Malaysia sebagai pengeluar hasil
pertanian yang mempunyai nilai ditambah yang tinggi, kata beliau semasa
membentangkan usul mengenai Kajian Separuh Penggal Rancangan Malaysia
Ketujuh di Dewan Rakyat.
    Katanya bagi mencapai objektif itu, peruntukan pembangunan sebanyak
RM8.3 bilion akan disediakan untuk sektor pertanian dan pembangunan luar
bandar.
    "Sebagai khidmat sokongan, Kerajaan akan terus menyediakan kredit
pertanian terutamanya kepada pekebun kecil.
    "Dalam hubungan ini, Kerajaan telah menambah peruntukan bagi Tabung
Makanan kepada RM1 bilion," katanya.
    Beliau berkata usaha menggiatkan sektor pertanian termasuklah
meningkatkan pengeluaran makanan domestik bagi mengurangkan pergantungan
kepada import dan mempercepatkan usaha untuk memodenkan sektor pertanian
dengan menggunakan teknologi dan pengurusan moden, pertanian berskala besar
dan teratur.
    Beliau berkata strategi yang memberi penekanan kepada penggunaan sumber
pertanian secara intensif terutamanya sumber tanah dan buruh yang
berkurangan sekarang serta mengukuhkan eksport dengan menggalakkan swasta
dalam usaha komersil secara besar-besaran, akan dilaksanakan.
    Dr Mahathir berkata kerajaan juga memberi tumpuan kepada inovasi dan
penggunaan teknologi moden pertanian seperti pemeliharaan ikan laut dalam
sangkar dan penggunaan teknologi yang menjimatkan tenaga kerja.
    Menyentuh strategi pembangunan sumber manusia, beliau berkata ia akan
ditumpukan kepada peningkatan penawaran tenaga manusia mahir bagi menyokong
penyusunan semula ekonomi negara ke arah intensif modal dan berasaskan
pengetahuan.
    "Penekanan akan diberi terhadap meningkatkan akses kepada pendidikan
dan latihan berkualiti untuk memperbaiki tahap pendidikan dan kemahiran
tenaga kerja," katanya.
    Pelaburan berterusan akan dibuat untuk meningkatkan keupayaan dan
institusi latihan dan latihan dalam negeri serta menggalakkan penyertaan
sektor swasta secara lebih luas dalam bidang berkenaan.
    Bagi meningkatkan mobiliti buruh di antara negeri, pekerjaan dan jenis
kemahiran, Perdana Menteri berkata prasarana maklumat pasaran buruh akan
diperkukuhkan melalui penubuhan satu sistem pertukaran maklumat buruh
elektronik bagi memastikan penggunaan buruh yang optimum dan penyesuaian di
antara permintaan dan penawaran buruh.
    Beliau berkata kerajaan akan terus membasmi kemiskinan dan menyusun
semula masyarakat dengan menumpukan usaha kepada kawasan dan golongan yang
mempunyai kadar kemiskinan yang tinggi.
    Kerajaan akan terus mengambil langkah perlu bagi memperluas dan
mempertingkatkan program menyediakan perkhidmatan dan kemudahan asas kepada
golongan berpendapatan rendah dan miskin, termasuk menyediakan rumah baru
dan membaikpulih rumah.
    Beberapa program akan diubahsuai bagi memperluas program penyusunan
semula masyarakat dan keberkesanan liputan ke kawasan luar Lembah Klang



bagi mengurangkan kesan kelembapan ekonomi ke atas golongan itu, katanya.
    Dr Mahathir berkata bantuan dan peluang akan terus diberikan kepada
bumiputera bagi membolehkan mereka memperolehi kelayakan pendidikan di
peringkat tinggi sejajar dengan matlamat meningkatkan bilangan profesional
dan kakitangan teknikal Bumiputera.
    Untuk mengurangkan ketidakseimbangan pendapatan, beliau berkata
penekanan pembangunan lebih ramai usahawan, profesional dan pengurusan
Bumiputera akan terus diambil sebagai usaha mewujudkan lebih ramai golongan
berpendapatan menengah yang lebih mewah.

